ޔައުމިއްޔާ

މިނިވަން މުއައްސަސާތަކުގެ ކޮމިޓީގެ 5 ވަނަ ބައްދަލުވުން. (08.06.2010)

ރިޔާސަތުން ވާހަކަދެއްކެވުން:

މިނިވަން މުއައްސަސާތަކުގެ ކޮމިޓީގެ 5 ވަނަ ބައްދަލުވުން މިއަދު 2:35 ގައި މި ފެށުނީ. ކޮމިޓީ އަށް ހާޒިރުވެ ވަޑައިގެން ތިއްބެވީ، އިހަވަންދޫ ދާއިރާގެ މެންބަރު އަޙްމަދު ޢަބްދުﷲ، ގަލޮޅު އުތުރު ދާއިރާގެ މެންބަރު އީވާ ޢަބްދުﷲ، ބިލެތްދޫ ދާއިރާގެ މެންބަރު އަޙްމަދު ޙަމްޒާ، ތުލުސްދޫ ދާއިރާގެ މެންބަރު ރޮޒައިނާ އާދަމް އަދި އަޅުގަނޑު ހަނިމާދޫ ދާއިރާގެ މެންބަރު މުޙައްމަދު މުޖުތާޒު. އާދެ، އެންމެފަހުން އަޅުގަނޑުމެން މި ކޮމިޓީގެ ބައްދަލުވުން ބޭއްވި ދުވަހު އަޅުގަނޑުމެން މަސައްކަތް ކޮށްފައި ވާނީ ގަވާއިދުގެ މަސައްކަތް. އެގޮތުން ގަވާއިދުގެ 6 ވަނަ މާއްދާގެ (ކ) އާ ހަމައަށް އަޅުގަނޑުމެންގެ މަސައްކަތް ނިންމާލެވިފައި ވަނީ. އެހެންވީމާ، އަޅުގަނޑު ގަސްދުކުރަނީ މިއަދު 7 ވަނަ މާއްދާ އިން ފަށައިގެން މި ގަވާއިދުގެ މަސައްކަތް މިއަދު ނިންމާލެވޭތޯ މަސައްކަތް ފެށުން. އެހެންވީމާ، އެގޮތުގެ މަތިން އަޅުގަނޑު ކުރިއަށް ގެންދާނަން. އަޅުގަނޑު ދަންނަވާލާނަން 7 ވަނަ މާއްދާ. ކަންކަން ނިންމުން. 7 (ހ)- ރައްޔިތުންގެ މަޖިލީހުގެ ގަވާއިދުގެ 127 ވަނަ މާއްދާގައި ވާ ގޮތުގެ މަތިން ކޮމިޓީން ނިންމާ މައްސަލަތައް ނިންމުމުގައި މެންބަރުންގެ އިއްތިފާޤުން އެ ކަމެއް ނިންމުމަށް އިސްކަންދޭން ވާނެއޭ. މެންބަރުންގެ އިއްތިފާޤު ނުލިބޭ ހާލަތްތަކުގައި ކޮމިޓީން ނިންމާ ނިންމުންތައް ނިންމާނީ ކޮމިޓީގެ ބައްދަލުވުމަށް ހާޒިރުވެ ތިބި ކޮމިޓީގެ ވޯޓު ދޭ މެންބަރުންގެ އަޣްލަބިއްޔަތުންނެވެ. އާދެ، ރަނގަޅު ކަމަށް ކޮމިޓީ އަށް ވަޑައިގެން ތިއްބެވި ހުރިހާ މެންބަރުން ވެސް ވިދާޅުވާތީވެ، އެ މާއްދާ އެ ގޮތަށް އަޅުގަނޑުމެން ބަލައިގަންނާނަން. (ށ)- މި މާއްދާގައި (ހ) ގައި ބަޔާންކޮށްފައިވާ ވޯޓު ދިނުމުގައި ކޮމިޓީގެ މުޤައްރިރު ބައިވެރިވެގެން ނުވާނެ އެވެ. ކޮމިޓީގެ މުޤައްރިރަށް ވޯޓު ދެވޭނީ މައްސަލައެއްގައި ދެކޮޅަށް ލިބޭ ވޯޓު އެއްވަރު ވެއްޖެ ހާލަތެއްގަ އެވެ. ރަނގަޅު. (ނ)- ކޮމިޓީގެ އެއްވެސް ބައްދަލުވުމެއްގައި ނަގާ ވޯޓެއްގައި މެންބަރެއްގެ ފަރާތުން އެހެން މެންބަރެއްގެ ވޯޓެއް ނުދެވޭނެ އެވެ. ރަނގަޅު. ކޮމިޓީން ބަލައި މައްސަލަތައް. 8- ތިރީގައި ބަޔާން ކުރެވިގެންވާ ގޮތުގެ މަތިން ކޮމިޓީ އަށް ހުށަހެޅޭ މައްސަލަތައް ކޮމިޓީން ބަލަން ވާނެ އެވެ. (ހ)- ކޮމިޓީގެ މަސްއޫލިއްޔަތުގެ ދާއިރާގެ ތެރޭގައި ހިމެނޭ އިދާރާތަކުން ލިޔުމުން ހުށަހަޅާ މައްސަލަތައް. އާދެ، ރަނގަޅު. (ށ) ޢާއްމު ރައްޔިތުން ލިޔުމުން ހުށަހަޅައި މައްސަލަ. (ނ)- ރައްޔިތުންގެ މަޖިލީހުގެ އެހެން ކޮމިޓީއަކުން ފޮނުވާ މައްސަލަ. (ރ)- ރައްޔިތުންގެ މަޖިލީހުގެ ތަޅުމުން ކޮމިޓީ އަށް ފޮނުވައި މައްސަލަތައް. (ބ)- ރައްޔިތުންގެ މަޖިލީހުގެ މެންބަރުން ލިޔުމުން ހުށަހަޅުއްވައި މައްސަލަތައް. (ޅ)- މައްސަލަ އެއް ބެލުމަށް ކޮމިޓީގެ މެންބަރެއް ބޭނުންވެގެން ކޮމިޓީގެ ބައްދަލުވުމެއްގައި ހުށަހަޅައި އެ ބައްދަލުވުމުގައި ބައިވެރިވި މެންބަރުންގެ ވޯޓަކުން އެ މައްސަލަ އެއް ނުވަތަ ކަމެއް ކުރިއަށް ގެންދިއުމަށް ފާސްކުރުމަށް ފަހު އެފަދަ މައްސަލަ އެއް. ރަނގަޅު ދެއްތޯ. (ކ)- ކޮމިޓީގެ މަސްއޫލިއްޔަތުގެ ދާއިރާގެ ތެރޭގައި ހިމެނޭ އިދާރާތަކުގެ އަހަރީ ރިޕޯޓުތަކާއި، އެ އިދާރާތަކުން ރައްޔިތުންގެ މަޖިލީހަށް ހުށަހަޅައި އެހެނިހެން ރިޕޯޓުތައް ދިރާސާކުރުން. ޙަމްޒާ. 
ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އާދެ، އަޅުގަނޑު ދަންނަވާލަން ބޭނުންވަނީ މިހާރު (ޅ) ގައި ބުނާ ގޮތުން ވެއްޖެއްޔާ މި (ބ) ގައި ބުނާ ގޮތުން މެންބަރުންނަށް ލިޔުމުން މައްސަލަ ހުށަހެޅޭ. ދެން މި އޮންނަނީ މެންބަރަކު އަނގަބަހުން ހުށަހަޅައިފިއްޔާ އެ ކޮމިޓީން ފާސްކުރަން މި ޖެހެނީ. އަޅުގަނޑަކަށް ނުފެނޭ އޭގެ ކޮބައިތޯ. މިދެންނެވީ އަނގަބަހުން ވެސް. ދެން މީގައި ހަމަ ވަރަށް މުހިއްމު ކަމެއް އަޅުގަނޑު ކުރިއްސުރެ ފާހަގަކުރަމުން އަންނަ ނުކުތާ އެއް. އަޅުގަނޑުމެންގެ ބައެއް ކޮމިޓީތަކުގަ އާއި ބައެއް ތަންތާނގައި މި އޮންނަނީ އެއްވެސް މީހަކު ސިޓީ އެއް ނުލައޭ. އެހެންވީމާ، ދެން ތި މައްސަލަ ނުބެލޭނޭ. އަޅުގަނޑުމެންގެ އަމިއްލަ އިސްނެގުމުގެ މަތިން މައްސަލަތައް ބެލެންޖެހޭނެ. ކޮމިޓީ ވިޔަސް މެންބަރަކު ވިޔަސް އިސްނަންގަވައިގެން އެ ކަމެއް އަޅުގަނޑުމެންނަށް، މިސާލަކަށް އަޅުގަނޑުމެންނަށް މަގުމަތިން ނުވަތަ ކޯޓުތަކުން ނުވަތަ އެހެން ސިވިލްސަރވަންޓަކު މަޢުލޫމާތެއް ދިނީމަ އެކަން ގެނަސް އެކަން އެނިޝިއޭޓު އަޅުގަނޑުމެންނަށް ކުރެވެންޖެހޭނެ. މީހަކު އަދި ސިޓީއެއް ނުލިޔަސް. އަޅުގަނޑުމެންނަށް އެ މަޢުލޫމާތު ލިބުނީމަ ކޮމިޓީގެ މެންބަރަކަށް ހަމަ މެންބަރަކަށް އަޅުގަނޑު ދެކޭ ގޮތުން މައްސަލަ އެއް ގޮތުގައި އަނގަބަހުން ހުށަހެޅުއްވިޔަސް ހަމަ ކުރިއަށް ދާންޖެހޭނެ. އެއީ (ބ) ގައި އެހެން އޮވެފައި (ޅ) ގައި މި އޮންނަނީ އަނގަބަހުން ހުށަހަޅައިފިއްޔާ ވޯޓެއް ލާން. އެހެންވީމާ އެއީކީ އެއް އަޅުގަނޑަކަށް ނުފެނޭ އެހައި ހަމަޖެހޭ ގޮތެއްހެން. އެހެންވީމާ، އަނގަބަހުން ހަމަ ހުށަހެޅިޔަސް އެ މައްސަލަ އެއް ގޮތަށް ހުށަހަޅުއްވައިފިއްޔާ އެ މައްސަލަ އެއް ދެން މުޤައްރިރަށް އެންމެ ފަސޭހައިން އެޖެންޑާ ކުރެވޭ ގޮތުން ނުވަތަ މެންބަރުންނަށް ފެނިވަޑައިގަންނަވާ ގޮތެއް ހުށަހަޅުއްވާ ކަމެއްގެ މުހިއްމު ކަމަށް ބައްލަވާ އެޖެންޑާ ކުރެވޭ ގޮތަކަށް އޮންނަންވާނީ. ވޯޓެއް ނަގަންޖެހޭ ކަމަކަށް އަޅުގަނޑަކަށް ނުފެނޭ. އެހެންވީމާ، އެ އިޞްލާޙު ކޮށްލަދެއްވާތޯ ދަންނަވާލީ.

ރިޔާސަތުން ވާހަކަދެއްކެވުން:

އާދެ، މިހާރު މި ޙަމްޒާ އެ ވިދާޅުވަނީ ރައްޔިތުންގެ މަޖިލީހުން، ހަމަ 8 ވަނަ މާއްދާގެ (ބ) އާއި (ޅ) ގައި މި އޮތީ ލިޔުމުން ހުށަހަޅައި މައްސަލަ. ދެން އަނެއްބައިގައި މިއޮތީ ކޮމިޓީގެ ބައްދަލުވުމުގައި ހުށަހަޅައި އެ ބައްދަލުވުމުގައި ވާ މެންބަރުންގެ ވޯޓަކުން އެ މައްސަލަ އެއް ނުވަތަ ކަމެއް ކުރިއަށް ގެންދިއުމަށް ފާސްކުރުމަށް ފަހު އެފަދަ މައްސަލަ އެއް. އެހެންވީމާ، (ޅ) ކޮންމެހެން އޮތުމަކީ މުހިއްމު ކަމެއް ނޫނޭ. އެގޮތަށް ޙަމްޒާ އެ ވިދާޅުވަނީ. ވޯޓަކުން އެ މައްސަލަ އެއް ނުވަތަ ކަމެއް ނިންމުމަކީ، އީވާ.
ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ހަމަ ޙަމްޒާގެ ހުށަހެޅުއްވުމަށް ތާއީދުކޮށްލަން ވެގެން. އަޅުގަނޑަށް ހީވަނީ ޙަމްޒާ އެ ވިދާޅުވަނީ ރައްޔިތުންގެ މަޖިލީހުގެ މެންބަރުން ހުށަހަޅުއްވާ މައްސަލަތައް. އެހިސާބުން ފުދޭހެން އަޅުގަނޑަށް ހީވަނީ. ކޮންމެހެން ލިޔުމަކުން އަނގަބަހަކުން ނުވަތަ ވޯޓުގެ ވާހަކަ އެއް އަޅުގަނޑަށް ހީވަނީ މިއަށް އަންނާކަށް ނުޖެހޭ ހެން. މެންބަރަކު ހުށަހަޅުއްވައި މައްސަލަ އެއް އެއީ ކޮމިޓީ މެންބަރެއް ކަމުގައި ވިޔަސް ހަމަ ކުރިއަށް ގެންދެވޭ ގޮތަށް އަޅުގަނޑުމެންނަށް އެޖެންޑާ ކުރެވުނު ގޮތަކުން. ޝުކުރިއްޔާ. 

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އަޅުގަނޑަށް ހަމަ ދެންމެ ޙަމްޒާ އެ ފާހަގަކުރެއްވި ނުކުތާގައި ޙަމްޒާ އަށް ތާއީދު ކުރެވޭ ގޮތަކަށް ދަންނަވާލަން ބޭނުންވަނީ ރައްޔިތުންގެ މަޖިލީހުގެ މެންބަރަކު މައްސަލަ އެއް ހުށަހަޅައިފިއްޔާ ކޮމިޓީގައި ވޯޓަކަށް ދާކަށް ނުޖެހޭނޭ. އެއީ އޮތް ވަރަށް ބޮޑު ހުރަހަކަށް ވާނީ އެ މައްސަލަ އެއް ބެލުމާ ދޭތެރޭގައި އޮންނަ. މިސާލެއްގެ ގޮތުން އެއީ އެއްފަހަރު އެއްކޮޅަށް އަނެއް ފަހަރު އަނެއްކޮޅަށް އޮތަސް ވެސް އެކަމަކީ ރަނގަޅު ކަމެއް ނޫން. މެންބަރަކު ހުށަހަޅައިފި ކަމަށް ވާނަމަ އެ މައްސަލައަކާ މެދުގައި ކޮމިޓީން މަޝްވަރާކުރުމަށް ފަހުގައި ކޮމިޓީން ގޮތެއް ނިންމާނީ. އެހެންވީމާ، އެ މައްސަލަ ބަލައިގަންނާނީތޯ ނުވަތަ ނޫންތޯ ވޯޓަކާ ހަމައަށް ދިއުމަކީ ރަނގަޅު ގޮތެއް ކަމަކަށް އަޅުގަނޑު ނުދެކެން. އެހެންކަމަށް ވަންޏާމު މަޖިލީހުގެ މެންބަރުން މަޖިލީހަށް ހުށަހަޅާ މައްސަލަތައް ވެސް މަޖިލީހުގައި ބަހުސެއް ނުކޮށް ހަމަ ވަގުތުން ވޯޓެއް ނަގާފައި ދުއްވާލާ ކަހަލަ އުސޫލެއް ނޫން އޮންނަނީކީ. އެހެންވީމާ، އެ ކަމާ މެދުގައި މަޝްވަރާ ކުރެވުމަށް ފަހުގައި އެއީ ރަނގަޅު ގޮތެއް ނޫން ކަމަށް ވަންޏާމު އެކަން ދޫކޮށްލެވޭ އުސޫލެއް އޮންނަންވާނެ ކަމަށް އަޅުގަނޑު ދެކެން. 

ތުލުސްދޫ ދާއިރާގެ މެންބަރު ރޮޒައިނާ ޢާދަމް ވާހަކަދެއްކެވުން:

އަޅުގަނޑުގެ ހަމަ އުފެދޭ ސުވާލަކީ މިސާލަކަށް ކޮމިޓީ މެންބަރުން ވެއްޖެއްޔާ ދެން މިތާ ތިބެފައި ވާހަކަ އެއް ދައްކައިގެން އަނގަބަހުން މިސާލަކަށް ހުށަހަޅަނިއްޔޭ. ދެން އެހެން މެންބަރަކު ބޭނުން ވެއްޖެއްޔާ ވެސް ހަމަ ކޮމިޓީއަށް އައިއްސަ އަނގަބަހުން ހުށަހަޅަނީތޯއޭ. ދެން އަސްލު ކުޑަކޮށް ލިޔުމަކުން އަޅުގަނޑަށް ހީވަނީ ކޮމިޓީ މެންބަރެއް ވިޔަސް ވެސް ހަމަ އެހެން މެންބަރެއް ވެސް މައްސަލަ އެއް ވެއްޖެއްޔާ ލިޔުމަކުން ހުށަހެޅުން ކަންނޭނގެ ރަނގަޅު ގޮތަކީ. އެހެން ނޫނިއްޔާމު ފޯމެލިޓީ އެބަ ގެއްލޭ. ދެން ކިހިނެއް ކަމެއް ދެއްތޯ. އެ ވޯޓަކަށް ދިއުމެއް ކޮންމެހެން މުހިއްމެއް ނޫން ކަންނޭނގެ. އެކަމަކު ލިޔުމަކުން ކޮންމެ މީހަކު ވެސް މައްސަލަ އެއް ހުށަހަޅަންޏާ ހުށަހަޅާލުން މުހިއްމު ހެން އަޅުގަނޑަށް ހީވަނީ.

ބިލަތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އާދެ، ރޮޒައިނާ އެ ވިދާޅުވި ނުކުތާގެ އަލީގައި މައްސަލަ އެއް ހުށަހެޅުމަކީ ޙަޤީޤަތުގައި ލިޔުމުން. އެހެންނަމަވެސް، އެ ޓެކްނިކަލިޓީ އެއްގެ ދަށުން އެ ކުރަން އުޅޭ ކަމެއް ނުކުރެވޭ ގޮތަކަށް ކޮމިޓީ ބަނދެވިފައި އޮތުމަކީ އެއީކީ އެހައި ރަނގަޅު ކަމެއް ނޫން. އެހެންނަމަވެސް، އުސޫލެއްގެ ގޮތުން އެ ހުށަހަޅުއްވައި މެންބަރަކު ވެސް ބޭނުންފުޅު ވާނެ ރެކޯޑުގައި އެ ބޭފުޅެއްގެ ވާހަކަ އޮންނަން. އެހެންވީމާ، ޢާއްމުގޮތެއްގައި ހުށަހަޅުއްވާނީ ލިޔުމަކުން. އެހެންނަމަވެސް، މިދެންނެވީ ލިޔުމުން ހުށަނާޅުއްވައޭ ކިޔާފައި އެ މައްސަލަ ޕެންޑުކުރަން ލަސްކުރަން އެ ފުރުޞަތު ނުދިނުމަށްޓަކައި އަޅުގަނޑުމެންނަށް ލިޔެވިދާނެ ރައްޔިތުންގެ މަޖިލީހުން ނުވަތަ އަޅުގަނޑުމެން ކޮމިޓީ އެއް ނޫން. ރައްޔިތުންގެ މަޖިލީހުގެ މެންބަރުން ލިޔުމުން ހުށަހަޅާ މައްސަލަ. ދެން ކޮމިޓީގެ މެންބަރެއް ނަމަ އަނގަބަހުން ވިޔަސް ނުވަތަ ލިޔުމަކުން ވިޔަސް އެ މައްސަލަ އެއް ހުށަހެޅިދާނެ ކަމަށް. އެއީ ކޮމިޓީ މެންބަރެއް ވެއްޖެއްޔާ އިނގޭތޯ. އެހެންވީމާ، އެގޮތަށް އަޅުގަނޑަށް ފެންނަ ވާހަކަ އަޅުގަނޑު ދަންނަވާލީ. 
(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:

އެހެންވީމާ، މިހާރު (ބ) ބާއްވާފައި (ޅ) އުނިކޮށްލާ ގޮތަށް. އާދެ، އެ ގޮތަށް އެހެންވީމާ، ނިންމާލީ. މިހާރު (ބ)- ރައްޔިތުންގެ މަޖިލީހުގެ މެންބަރުން ލިޔުމުން ހުށަހަޅާ މައްސަލަތައް. (ޅ)- މައްސަލަތައް ބެލުމަށް ކޮމިޓީ މެންބަރުން ބޭނުންވެގެން ކޮމިޓީގެ ބައްދަލުވުމުގައި ހުށަހަޅައި އެ ބައްދަލުވުމުގައި ބައިވެރިވި މެންބަރުންގެ ވޯޓަކުން އެ މައްސަލަ އެއް ނުވަތަ ކަމެއް ކުރިއަށް ގެންދިއުމަށް ފާސްކުރުމަށް ފަހު އެފަދަ މައްސަލަ އެއް، މި މާއްދާ އުނިވީ. (ކ)- ކޮމިޓީގެ މަސްއޫލިއްޔަތުގެ ދާއިރާގެ ތެރޭގައި ހިމެނޭ އިދާރާތަކުގެ އަހަރީ ރިޕޯޓުތަކާއި، އެ އިދާރާތަކުން ރައްޔިތުންގެ މަޖިލީހަށް ހުށަހަޅާ އެހެނިހެން ރިޕޯޓުތައް ދިރާސާކުރުން. ޙަމްޒާ. 

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އަޅުގަނޑު ސުވާލަކީ މިހާރު މި ކޮމިޓީގެ އަޅުގަނޑުމެން މި ދިރާސާކުރަމުން ދާއިރުގައި އަޅުގަނޑަށް އަބަދުވެސް މި ދިމާވެފައި އޮންނަ މައްސަލަ އެއް މިކަންތައް ސާފުކޮށްލިއްޔާ ރަނގަޅު ވާނެ. މިހާރު މި ވާގޮތަކީ ރައްޔިތަކު ވެސް އޮފީހަކަށް ގޮސް ކަމަކާ ބެހޭ ގޮތުން ޝަކުވާ އެއް ކޮށްފިއްޔާ ބުނަނީ ސިޓީއެއް ލާށޭ. ދެން ބައެއް ފަހަރު އަޅުގަނޑުމެންގެ ތެރެއިން ޖަވާބުދާރީވާ ބޭފުޅުން ވިދާޅުވާނެ، އެެއްވެސް ބޭފުޅަކު ތި ކަމާ އެއްވެސް ސިޓީ އެއް މިތާކަށް ފޮނުވާފަ އެއް ނެތޭ. އަޅުގަނޑުމެން ވެސް ބުނާނީ ކޮމިޓީން ވެސް އެއްވެސް ކަހަލަ ސިޓީ އެއް އެއްވެސް މީހަކު ޝަކުވާ އެއް ނެތޭ މިތަނަކަށް ހުށަހަޅައިފައި. އެހެންވީމާ، އޭގެ އަލީގައި އަޅުގަނޑުމެން މިސާލަކަށް މި ރިޕޯޓުތައް ދިރާސާ ކުރާއިރު މި އޮންނަނީ ރިޕޯޓުތައް ދިރާސާކުރުން. ދެން މަޖިލީހަށް އެހެން ރިޕޯޓާ ބެހޭ ގޮތުން އެ ކޮމިޝަނުން ހުށަހަޅާ އެ އިދާރާއަކުން ހުށަހަޅައި ކަންތައް ބެލުން. އަޅުގަނޑުމެންނަށް ވެސް ހުށަހެޅޭނެ މައްސަލަ އެއް މިދެންނެވި (ކ) ގެ ދަށުން މިދެންނެވީ (ބ) ގެ އަލީގައި ހުށަހެޅޭނެތޯއޭ. އެހެންވީމާ، އެކަން ސާފުކޮށް އޮތުން ވަރަށް މުހިއްމޭ. އެ ރިޕޯޓަކާ ގުޅިގެން އަޅުގަނޑުމެންނަށް ވެސް މައްސަލަ ހުށަހެޅޭނެކަން. އެކަންތައް ސާފުވެފައި އޮތުން. ދެން ހުރިހާ ބޭފުޅުންނަށް ވެސް މި މަރުޙަލާގައި ވެސް މިސާލަކަށް (ކ) ގެ ދަށުން (ބ) އިން މިހާރު (ބ)ގެ ދަށުން ހުށަހެޅިދާނެ އެހެންވެއްޖެއްޔާ މައްސަލަ އެއް އަޅުގަނޑުގެ ނެތް. އެހެންނަމަވެސް، މި ނުކުތާގައި މިކަން ފާހަގަކޮށްލީ އަޅުގަނޑު. އެ ސާފުކޮށްލާފައި އޮތުން ރަނގަޅު ކަމެއް ކަމަށް އަޅުގަނޑު ދެކެން. 
ރިޔާސަތުން ވާހަކަދެއްކެވުން:

އާދެ، އެހެންވީމާ، (ކ) އޮތް ގޮތަށް. ކަންކަން ބެލުމުގެ ތަރުތީބު. (9) (ހ)- ކޮމިޓީއަށް ހުށަހެޅޭ ބިލުތަކާއި މައްސަލަތައް ބަލަމުންދާނެ ގޮތުގެ ތަރުތީބު ކޮމިޓީން ކަނޑައަޅަން ވާނެ އެވެ. (ވަގުތުކޮޅަކަށްފަހު). އެހެންވީމާ، ސަމީރު އެ ވިދާޅުވަނީ (9) ގައި މި ކޮމިޓީއަށް ހުށަހެޅޭ ބިލުތަކާއި މައްސަލަތައް އަދި ރިޕޯޓުތައް ބަލަމުން ގެންދާނެ ގޮތުގެ ތަރުތީބުން ކޮމިޓީން ކަނޑައަޅަން ވާނެ އެވެ. ޙަމްޒާ. (ވަގުތުކޮޅަކަށްފަހު). އަޅުގަނޑު މިހާރު ލިޔެލާފައި އޮތްގޮތް ދަންނަވާލާނަން. މިއަށް ހަމަ އަނެއްކާވެސް ޚިޔާލުފާޅުކުރުމަށް. ކޮމިޓީ އަށް ހުށަހެޅޭ ބިލުތަކާއި، މައްސަލަތަކައި ރިޕޯޓުތައް ބަލަމުންގެންދާނެ ގޮތުގެ ތަރުތީބު ކޮމިޓީން ކަނޑައަޅަންވާނެ އެވެ. އަދި މިގޮތުން ކަނޑައަޅާ ތަރުތީބަށް ބަދަލުގެނައުމުގެ އިޚުތިޔާރު ކޮމިޓީ އަށް ލިބިގެން ވެ އެވެ. (ވަގުތުކޮޅަކަށްފަހު) އާދެ، މިހާރު އޮތް ގޮތް ރަނގަޅުކަމަށް ހުރިހާ ބޭފުޅުން ވެސް ވިދާޅުވާތީ ދެން އަނެއް މާއްދާ އަށް އަޅުގަނޑު ދާނަން. (ށ) ރައްޔިތުންގެ މަޖިލީހުގެ ކޮންމެ ދައުރެއްގެ ތެރޭގައި މަދުވެގެން އެއްފަހަރު ކޮމިޓީގެ މަސްއޫލިއްޔަތުގެ ދާއިރާގައި ހިމެނޭ ކޮންމެ އިދާރާއަކާ ކޮމިޓީން ބައްދަލުކުރަންވާނެ އެވެ. މިގޮތުން ބޭއްވޭ ބައްދަލުވުންތައް ބާއްވަން ވާނީ މި ގަވާއިދުގެ 6 ވަނަ މާއްދާގެ (ހ) ގައި ކޮމިޓީގެ އާއްމު ބައްދަލުވުންތައް ބޭއްވުމަށް ކަނޑައެޅިފައިވާ ދުވަސްތަކުގެ ތެރެއިން ދުވަހެއްގަ އެވެ. (ވަގުތުކޮޅަކަށްފަހު) އާދެ، އަޅުގަނޑުމެންނަށް މި ނިންމުނީ އެ 9 ވަނަ މާއްދާގެ (ށ) ގެ ފަހުބައި އުނިކޮށްލާފައި ކުރީބައި ބާއްވަން. ރައްޔިތުންގެ މަޖިލީހުގެ ކޮންމެ ދައުރެއްގެ ތެރޭގައި މަދުވެގެން އެއްފަހަރު ކޮމިޓީގެ މަސްއޫލިއްޔަތުގެ ދާއިރާގައި ހިމެނޭ ކޮންމެ އިދާރާއަކާއި ކޮމިޓީން ބައްދަލުކުރަންވާނެ އެވެ. މަޢުލޫމާތު ހޯދަން ހާޒިރުކުރުން. 10 ވަނަ މާއްދާގެ (ހ) ސަރުކާރު އޮފީސްތަކާއި އިދާރާތަކާ ގުޅޭ ގޮތުން ހުށަހެޅޭ ގަވާއިދުތައް ކޮމިޓީން ބަލަމުންދާއިރު އެ އޮފީހެއް ނުވަތަ އިދާރާއެއްގެ އެ ކަމާ ގުޅުންހުރި މުވައްޒަފުން ހާޒިރު ކުރެވިދާނެ އެވެ. މިގޮތުން އެ އިދާރާގެ އެންމެ މަތީވެރިޔާ ވެސް ހާޒިރު ކުރެވިދާނެ އެވެ. (ވަގުތުކޮޅަކަށްފަހު) 10 ގެ (ހ) އަޅުގަނޑު ދަންނަވާލާނަން. (ވަގުތުކޮޅަކަށްފަހު) އާދެ، 10 (ހ) ކޮމިޓީ އަށް ހުށަހެޅޭ މައްސަލަތައް ކޮމިޓީން ބަލަމުންދާ މައްސަލައަކާ ގުޅިގެން ސަރުކާރުގެ އޮފީހެއް ނުވަތަ އެހެނިހެން އިދާރާތަކުގެ ކަމާ ގުުޅުން ހުރި މުވައްޒަފުން ހާޒިރުކުރެވިދާނެ އެވެ. މިގޮތުން އެ އިދާރާގެ އެންމެ މަތީވެރިޔާ ވެސް ހާޒިރު ކުރެވިދާނެ އެވެ. އާދެ، ރަނގަޅު. (ށ) މި މާއްދާގެ (ހ) ގައިވާ ފަރާތެއް ހާޒިރުކުރަން ބޭނުންވެއްޖެ ނަމަ އެކަން އެ ފަރާތަކަށް ދެ ދުވަސްކުރިން ލިޔުމަކުން އަންގަންވާނެ އެވެ. މިގޮތުން ހާޒިރުކުރަނީ ކޮންކަމެއް ނުވަތަ ކޮންކޮން ކަންތައްތަކެއް ސާފުކުރުމަށްޓަކައި ކަން މި ލިޔުމުގައި ބަޔާންކުރަންވާނެ އެވެ. (ވަގުތުކޮޅަކަށްފަހު) ޙަމްޒާ. 

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އާދެ، އަޅުގަނޑު ދަންނަވާލީ އާއްމު ހާލަތެއް، އިސްތިސްނާ ހާލަތުގައި މިއަށްވުރެ ކުރު ނޯޓިސް އެއް ވެސް ދެވޭ ގޮތަށް މި މާއްދާ ފަރުމާކުރެވެންވާނެ. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، މިހާރު ޙަމްޒާ އެ ވިދާޅުވަނީ މިއީ ޢާއްމު ހާލަތޭ. 10 ވަނަ މާއްދާގެ (ށ) މިހާރު މި އޮތްގޮތަކީ. މިއަށްވުރެ ކުރު ނޯޓިސް ވެސް ދީފައި މިފަދަ ފަރާތްތައް ހާޒިރުކުރެވޭނެ އުސޫލެއް އޮންނަންވާނޭ. މިކަމާ މެދު މެންބަރުންގެ ޚިޔާލަކީ ކޮބައިތޯ؟ ޙަމްޒާ ވިދާޅުވަނީ މިހާރު 10 ވަނަ މާއްދާގެ (ށ) މި އޮތީ ޢާއްމު ހާލަތޭ. އެހެންވީމާ، އިސްތިސްނާ ހާލަތެއް އޮންނަންވާނޭ މިފަދަ ފަރާތްތައް ހާޒިރުކުރުމަށް ތަންކޮޅެއް ކުރު ނޯޓިސް އެއް ދޭން. މިހާރު މި ދެ ދުވަސް ދީފައި. ޢަލީ ވަޙީދު. 

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

އަޅުގަނޑަށް ހީވަނީ އެ އިސްތިސްނާ ހާލަތެއް ކަނޑައަޅާނީ އެ ކޮމިޓީން އެ ވަގުތެއްގައި ހެން. އެއީ ކުއްލި މައްސަލައަކާ ގުޅިގެން އެ ހާލަތު ހަމަ ބަދަލުވުމަކީ އެކަށީގެންވާ ކަމެއް. އެހެންވީމާ، އެވެސް ފްލެކްސިބަލްކޮށް ބާއްވަންވާނެ. 
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، އަޅުގަނޑު ކިޔާލާނަން ދެންމެއަކު މި ތައްޔާރުކޮށްލެވުނު ނަޝީދުގެ އެހީތެރިކަމާ އެކު ތައްޔާރުކޮށްލެވުނު ޑްރާފްޓު. (ވަގުތުކޮޅަކަށްފަހު). އަޅުގަނޑު އެހެންވީމާ، ކިޔާލާނަން. 10 ވަނަ މާއްދާގެ (ށ) ޚާއްޞަ ހާލަތެއް ކަމަށް ކޮމިޓީން ކަނޑައަޅާ ހާލަތެއް ފިޔަވައި މި މާއްދާގެ (ހ) ގައި ބަޔާންކޮށްފައިވާ ގޮތުގެ މަތީން އެއްވެސް ފަރާތެއް ހާޒިރުކުރަންވާނީ ކޮމިޓީއަށް ހާޒިރުވުމަށް އަންގާ ސާފު ދެ މަސައްކަތު ދުވަސްކުރިން ލިޔުމަކުން އެންގުމަށްފަހުގަ އެވެ. އެ ގޮތަށް އަންގާ އެންގުމުގެ ލިޔުމުގައި އެ ފަރާތެއް ހާޒިރުކުރެވޭ ބޭނުން ސާފުކޮށް ބަޔާންކުރަންވާނެ އެވެ. (ވަގުތުކޮޅަކަށްފަހު). އާދެ، މިހާރު އޮތްގޮތް ރަނގަޅު ދެއްތޯ ޙަމްޒާ. (ވަގުތުކޮޅަކަށްފަހު).  އާދެ، މިހާރު 10 ވަނަ މާއްދާގެ (ށ) އޮތްގޮތް ރަނގަޅު ކަމަށް ބަލާފައި ނަޝީދުގެ އެހީތެރިކަމާ އެކު ޑްރާފްޓު ކޮށްދެއްވި ގޮތަށް އަޅުގަނޑުމެން ނިންމާލާނަން. ހާޒިރުކޮށްގެން މަޢުލޫމާތު ހޯދުން 11 ވަނަ މާއްދާގެ (ހ) ހާޒިރުކޮށްގެން މަޢުލޫމާތު ހޯދުމުގައި މެންބަރުން އަނގަބަހުން ސުވާލުކޮށްގެން މަޢުލޫމާތު ސާފުކުރެވިދާނެ އެވެ. ހާޒިރުކުރެވިފައިވާ ފަރާތުން ތެދުބަހުން ޖަވާބުދޭންވާނެ އެވެ. އާދެ، ރަނގަޅު ކަމަށް. (ވަގުތުކޮޅަކަށްފަހު). އަޅުގަނޑުމެން ކުރިއަށް ދާނަން މި 12 ވަނަ މާއްދާއަށް ލިޔުމުން މަޢުލޫމާތު ހޯދުން. ކޮމިޓީގެ ބޭނުމަށް ނުވަތަ ކޮމިޓީ އަށް ހުށަހެޅިފައިވާ ކަމަކާ ގުޅޭ ގޮތުން މަޢުލޫމާތު ސާފުކުރުމަށްޓަކައި ލިޔުމުން މަޢުލޫމާތު ދިނުމަށާއި ގުޅުން ހުރި ލިޔުންތައް ފޮނުއްވުމަށް ސަރުކާރުގެ މިނިސްޓްރީތަކާއި އޮފީސްތަކާއި އިދާރާތަކަށް ކޮމިޓީން އެންގިދާނެ އެވެ. މިފަދަ އެންގުމަކަށް އެ ފަރާތްތަކުން ގިނަވެގެން 7 ދުވަހުގެ ތެރޭގައި އިޖާބަ ދޭންޖެހޭނެ އެވެ. (ވަގުތުކޮޅަކަށްފަހު). މިހާރު އެ އިތުރުކޮށްލީ މި ބައި. މިނިސްޓްރީތަކާއި އޮފީސްތަކާއި އެހެނިހެން އިދާރާތަކަށް ކޮމިޓީން އެންގިދާނޭ، އަދި ގިނަވެގެން 7 ދުވަހުގެ ތެރޭގައި ކޮމިޓީން ބޭނުންވާ މަޢުލޫމާތު ފޯރުކޮށްދޭންވާނެ އެވެ. މަޤުބޫލު ސަބަބަކާ ގުޅިގެން އެ މުއްދަތުގެ ތެރޭގައި އެ މަޢުލޫމާތު ފޯރުކޮށް ނުދެވޭ ނަމަ އެ މަޢުލޫމާތު ފޯރުކޮށްދެވޭނެ މުއްދަތެއް އަންގަންވާނެ އެވެ. އާދެ، ރަނގަޅު ކަމަށް ސަމީރު ވެސް ޙަމްޒާ ވެސް އެ އިޝޫ ނެންގެވި ދެ ބޭފުޅުން ވިދާޅުވާތީ އަޅުގަނޑު އެހެންވީމާ، ރަނގަޅު ކަމަށް ބަލާފައި ކުރިއަށް ދާނަން. 13 ވަނަ މާއްދާ ކުޑަ ކޮމިޓީން އުފެއްދުން. 13 (ހ) ރައްޔިތުންގެ މަޖިލީހުގެ ގަވާއިދުގެ 129 ވަނަ މާއްދާގައި ވާ ގޮތުގެ މަތީން އަންނަނިވި ގޮތުގެ މަތީން ކުޑަ ކޮމިޓީ އުފެއްދިދާނެ އެވެ. 1- މި މާއްދާގެ (ހ) ގައިވާ ގޮތުގެ މަތިން އުފައްދާ ކުޑަ ކޮމިޓީ އަށް ވެސް މައި ކޮމިޓީ އަށް ލިބިގެންވާ ހުރިހާ ބާރުތަކެއް ލިބިގެންވެ އެވެ. އާދެ، ރަނގަޅު. އާދެ، ދެއެއް. (ވަގުތުކޮޅަކަށްފަހު). ކުޑަ ކޮމިޓީއަކުން ނިންމާ ނިންމުން، މައި ކޮމިޓީއަށް ހުށަހަޅައި، މައި ކޮމިޓީން، އެ ނިންމުމާ މެދު ގޮތެއް ކަނޑައަޅަންވާނެ އެވެ. މައި ކޮމިޓީން، ކުޑަ ކޮމިޓީގެ ނިންމުން ގަބޫލުކުރާ ނަމަ، އެ ނިންމުކަކީ މައި ކޮމިޓީގެ ނިންމުމެއް ކަމުގައި ބެލެވޭނެ އެވެ. 3- ކޮމިޓީއަކުން، ކުޑަ ކޮމިޓީއަކާ ހަވާލުކުރެވޭ ކަމެއް ހަވާލުކުރަންވާނީ، ސާފުކޮށް އެނގެން އޮތް މަސްއޫލިއްޔަތެއް ކަނޑައެޅުމަށްފަހު، އެ މަސްއޫލިއްޔަތެއް އަދާކުރުމަށެވެ. 4- ކުޑަކޮމިޓީއަކާ ހަވާލުކުރެވޭ މަސްއޫލިއްޔަތެއް އެ ކޮމިޓީން އަދާކޮށް ނިމުމުން، އެކުޑަ ކޮމިޓީ އުވުނީ އެވެ. 5- ކުޑަ ކޮމިޓީގެ ގޮތުގައި ބެލެވޭނީ ކޮމިޓީއެއްގެ ފަރާތުން އުފައްދާ ޕެނަލެއް، ޓާސްކުފޯހެއް ނުވަތަ އެ ކޮމިޓީގެ ތެރެއިން އުފައްދާ އެއްވެސް ކޮމިޓީ އެއް ނުވަތަ މައި ކޮމިޓީ އަށް ވުރެ ކުޑަ ޔުނިޓަކަށެވެ. (ވަގުތުކޮޅަކަށްފަހު) މުވައްޒަފުން 14. ކޮމިޓީގެ އިދާރީ މަސައްކަތްތާއި ފަންނީ މަސައްކަތް ކުރުމަށްޓަކައި ގަވާއިދުގެ 12 ވަނަ މާއްދާގައި ވާ ގޮތުގެ މަތީން މަޖިލީހުގެ އިދާރާ އިން މުވައްޒަފުން ހަމަޖައްސައިދޭންވާނެ އެވެ. (ވަގުތުކޮޅަކަށްފަހު). އެހެންވީމާ، އަޅުގަނޑުމެން 14 ވަނަ މާއްދާ ރަނގަޅު ކަމަށް ބަލާފައި، އިދާރީ ގޮތުން އެ ރަނގަޅު މާއްދާ ޖައްސަވާލައްވާ. ކޮމިޓީ އާ ގުޅޭ ޢާއްމު އުސޫލު، 15- މި ގަވާއިދުގައި ހަވާލާދީފައި ވާ ރައްޔިތުންގެ މަޖިލީހުގެ 29 ވަނަ ބާބުގައި ބަޔާންވެގެންވާ މާއްދާތަކުގެ އިތުރުން ވެސް އެ ބާބުގައި ބަޔާންކުރެވިފައިވާ ކޮމިޓީތަކާ ގުޅޭ ޢާއްމު ބައެއް އުސޫލުތަކަކީ މި ގަވާއިދުގައި ހިމެނިގެންވާ މި ގަވާއިދުގެ ބައެކެވެ. މި ބާބު ޖަދުވަލު 1 ގައި އެ މާއްދާތައް ބަޔާންވެގެން އެ ވަނީ އެވެ. (ވަގުތުކޮޅަކަށްފަހު) 15 ވަނަ މާއްދާ އުނިކޮށްލީ. ކޮމިޓީގެ ޚަރަދު، 16- ކޮމިޓީން ޚަރަދުކުރަން ޖެހިއްޖެ ނަމަ އެ ކަމުގައި ޚަރަދުކުރާނީ މަޖިލީހުގެ ގަވާއިދުގެ 30 ވަނަ ބާބުގައި ބަޔާންވެގެންވާ ގޮތުގެ މަތީންނެވެ. މި ބާބު ޖަދުވަލު 2 ގައި މި ވަނީ އެވެ. ރަނގަޅެއްނު. (ވަގުތުކޮޅަކަށްފަހު) ނެތް ކަމެއް ދިމާވުން، 17- މި ގަވާއިދުގައި ނުވަތަ ރައްޔިތުންގެ މަޖިލީހުގެ ގަވާއިދުގައި ނެތް ކަމެއް ދިމާވެއްޖެ ނަމަ އެ ކަމެއްގައި ޢަމަލުކުރާނީ ކޮމިޓީގައި ހިމެނޭ މެންބަރުންގެ އަޣުލަބިއްޔަތުން ނިންމާ ގޮތެއްގެ މަތީންނެވެ. މިގޮތުން ނިންމާ ނިންމުމަކީ މި ގަވާއިދުގެ ބައެއް ކަމުގައި ބެލެވޭނެ އެވެ. (ވަގުތުކޮޅަކަށްފަހު) 17 ވަނަ މާއްދާ އެހެންވީމާ، އަޅުގަނޑުމެން ރަނގަޅު ކަމަށް ބަލާފައި ކުރިއަށް ދާނަން. ގަވާއިދު އިޞްލާޙުކުރުން، 18- މި ގަވާއިދަށް އުނިއިތުރު ގެނައުމުގެ އިޚްތިޔާރު ކޮމިޓީ އަށް ލިބިގެންވެ އެވެ. މިގޮތުން މި ގަވާއިދަށް އެއްވެސް އިޞްލާޙެއް ގެނެވޭނީ ކޮމިޓީގެ ބައްދަލުވުމެއްގައި ކޮމިޓީގައި ހިމެނޭ މެންބަރުންގެ އަޣުލަބިއްޔަތުން އެ އިޞްލާޙެއް ގެނައުމަށް ފާސްކުރުމަށްފަހުގަ އެވެ. (ވަގުތުކޮޅަކަށްފަހު) އާދެ، ދެންމެ ނިންމާލެވުނު އިޞްލާޙު ދަންނަވާލާނަން. އާދެ، ޙަމްޒާ. (ވަގުތުކޮޅަކަށްފަހު) އާދެ، ޙަމްޒާ ރަނގަޅު ކަމަށް ވިދާޅުވަނީ. އެއީ މި ގެނެވުނު އިޞްލާޙަކީ، ގެނެވުނު އިޞްލާޙެއްގެ ނޯޓު ކޮމިޓީގެ މެންބަރުންނަށް ދީ، އެ ނޯޓުގެ ތާރީޚުން ފެށިގެން މަދުވެގެން 7 މަސައްކަތު ދުވަހުގެ ފުރުޞަތު ދިނުމަށްފަހު ބާއްވާ ކޮމިޓީގެ ބައްދަލުވުމެއްގައި. އެހެންވީމާ، އެ ގޮތަށް އަޅުގަނޑުމެން ބަދަލުކޮށްލާފައި ކުރިއަށް ދާން. ދެން މި އޮތީ 18 ވަނަ މާއްދާ އެ ނިމުނީ. ދެން މިއޮތީ އެންމެ ފަހު މާއްދާ. ގަވާއިދަށް ޢަމަލުކުރަން ފެށުން. މި ގަވާއިދަށް ޢަމަލުކުރަން ފަށާނީ ކޮމިޓީގެ ބައްދަލުވުމެއްގައި ކޮމިޓީގައި ހިމެނޭ މެންބަރުންގެ އަޣުލަބިއްޔަތުން މި ގަވާއިދު ފާސްކުރުމަށްފަހު އެކަން އިޢުލާންކުރުމުންނެވެ. (ވަގުތުކޮޅަކަށްފަހު) ދެން މިއޮތީ 6 ވަނަ މާއްދާ އަށް އަޅުގަނޑުމެން އެބަ، އީވާ ކުޑަކޮށް އިޝާރާތްކޮށްލީމަ އަޅުގަނޑުމެން ދާން އެބަޖެހޭ. އީވާ އަށް އަޅުގަނޑު ފުރުޞަތު އަރުވާނަން. (ވަގުތުކޮޅަކަށްފަހު) އާދެ، އެމާއްދާ އަޅުގަނޑުމެންނަށް މިހާރު ލިޔެލެވިއްޖެ. ކޮމިޓީން އެހެން ގޮތަކަށް ކަނޑަނާޅާހާ ހިނދަކު ރައްޔިތުންގެ މަޖިލީހުގެ ދައުރުގެ ތެރޭގައި ކޮންމެ ހަފްތާއަކު މަދުވެގެން ކޮމިޓީގެ 2 ޖަލްސާ ބާއްވަންވާނެ އެވެ. ނިމުނީ. (ވަގުތުކޮޅަކަށްފަހު). މަދުވެގެން ކޮމިޓީގެ 2 ޖަލްސާ ބާއްވަން ވާނެ އެވެ. މިގޮތުން ބާއްވާ ޖަލްސާތަކުގެ ދިނުމިނަކީ 1 ގަޑިއިރާއި 30 މިނިޓެވެ. އެހެންވީމާ، އެ ހިސާބުން އަޅުގަނޑުމެންނަށް މި ކޮމީޓީގެ ގަވާއިދު ބަލައި މި ނިމުނީ. ފުރަތަމަ ބަލާ ނިމުނީ. ދެން އެހެންވީމާ، ދެން އަންނަ ބައްދަލުވުމަކަށް، (ވަގުތުކޮޅަކަށްފަހު) އާދެ، އަޅުގަނޑުމެން އެހެންވީމާ މި ކޮމިޓީގެ ބައްދަލުވުން މިއަދު ނިންމާލާނަން. އަދި ބާކީ އެކަމަކު، އާދެ، ބާކީ 15 މިނިޓު ވެސް އެބައިން. އަޅުގަނޑުމެންގެ މަސައްކަތް މިހާ ހިސާބަށް ނިންމާލެވުނީމަ އަޅުގަނޑުމެން، އެހެންވީމާ، ދެން އަންނަ ބައްދަލުވުމަކަށް ދެތިން ދުވަސް ކުރިން ކޮމިޓީގެ މެންބަރުންނަށް އެންމެ ފަހުން މި ގެނެވުނު އިޞްލާޙުތަކާ އެއްކޮށް މެންބަރުންނަށް ފޮނުވާލަދޭނަން. އޭރުން މެންބަރުން ހުށަހަޅަން ބޭނުންވާ އިޞްލާޙުތައް ކުރީބައިގައި އަންގާލީމަ އަޅުގަނޑުމެންނަށް އެ މަސައްކަތް ވީހާވެސް އަވަހަކަށް އެ ދުވަހުން ދުވަހަށް މި ގަވާއިދުގެ މަސައްކަތް ނިންމާލެވޭނީ. އެހެންވީމާ، މިހާ ހިސާބުން ކޮމީޓީގެ ބައްދަލުވުން، ޢަލީ ވަޙީދު.
ތޮއްޑޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:
މުޤައްރިރު، އަޅުގަނޑުމެން ތަންކޮޅެއް ކުރީދުވަހު ވެސް މުޤައްރިރު ކައިރިން ރިކުއެސްޓު ކޮށްލިން. ދެން އަޅުގަނޑު ސާފުކޮށްލަން ބޭނުން އެކަން ގޮއްސަ އޮތް ހިސާބު. މި ކޮމިޓީގެ މި މައި ބޮޑު ކޮމިޓީގެ ބައްދަލުވާ ގަޑި ތަންކޮޅެއް ދުވާލުގެ އަވަސް ގަޑިއެއްގައި ހެދޭނެ އިންތިޒާމު މަޖިލީހުގެ އިދާރާ އިން އެކަން ރިޔާސަތާ ވާހަކަދައްކައިގެން ހައްލުކޮށްދިނުން. ދެން މުޤައްރިރު އަދި އެ ކަމާ ދޭތެރޭ އެއްޗެއް ވިދާޅުނުވާތީ ތަކުރާރުކޮށްލަން. ދެން ސަބް ކޮމީޓީތަކާއި އެހެނިހެން ކުދި ކޮމިޓީގެ މަސައްކަތްތައް އެކި ގަޑީގައި ކުރުން އެއީ ވަކި ކަމެއް. އެހެންނަމަވެސް މި ކޮމިޓީގެ ހިމެނިވަޑައިގަންނަވާ މެންބަރުންނަށް ފަސޭހަފުޅު ގަޑިއެއްގައި މި ދުވާލުގެ ކުރީކޮޅު ބޭއްވުމަށް، އެ ކަމާ އަދިވެސް އަޅުގަނޑު ބާރުއަޅާލަން ހުށަހަޅަން.
ރިޔާސަތުން ވާހަކަދެއްކެވުން:
އާދެ، އަޅުގަނޑު ހަމަ މަސައްކަތް ކުރަމުން މި ދަނީ އިދާރާ އިން ވެސް އަޅުގަނޑުމެން ވާހަކަދައްކާލީމަ މެންބަރުންގެ ގަޑި އެހެން ކޮމިޓީތަކުގެ ވަގުތާއި، ކުރިން އަޅުގަނޑުމެންގެ މި ކޮމިޓީ އަކީ އެންމެ ފަހުން ރިޔާސަތު ހޮވި، ކަންތައްތައް ކުރެވުނު ކޮމިޓީ. އެހެންވީމާ، މި ކޮމިޓީ އަށް މި އޮތީ ހުރިހާ އެންމެން ކައިފައި ބާކީ އެތިކޮޅު ލިބިފައި. އާދެ، ސަމީރު.
ދިއްދޫ ދާއިރާގެ މެންބަރު އަޙުމަދު ސަމީރު ވާހަކަދެއްކެވުން:
މިހާރު މަޖިލީހުގެ ގަވާއިދުގެ ދަށުން މަޖިލީހުން ކުއްޔަށް ހިފައިގެން ވެސް އަޅުގަނޑުމެންނަށް މިކަންކުރެވޭނެ ނިޒާމުތަކެއް ހަމަޖައްސައި ދޭން. އެހެންވީމާ، ކުރީ ޖަލްސާގައި އަޅުގަނޑު ބުނެފައި އޮންނާނެ، ކުރީގެ ޖަލްސާގައި ވެސް އަޅުގަނޑު ހަނދާންވޭ އަޅުގަނޑު ދަންނަވާލިން މަޖިލީހުގެ ރައީސް އާ ވާހަކަފުޅު ދައްކަވައިގެން މި ކަމަށް ހައްލެއް ހޯދުމަށް މުޤައްރިރަށް. އެހެންވީމާ، ކޮބައިތޯ މިހާރުގެ އޭގެ އަޕްޑޭޓަކީ. 
ރިޔާސަތުން ވާހަކަދެއްކެވުން:
އާދެ، އަޅުގަނޑު ރައީސް އާ ވާހަކަދައްކާލިން. ރައީސް ވިދާޅުވި އެކަންތައް އެެބަ ބައްލަވަމޭ. ދެން އެހެންވީމާ، އަޅުގަނޑުމެން މިއަދު މި ކޮމިޓީގެ ބައްދަލުވުން މިހާ ހިސާބުން ނިންމާލާނަން. ދެން އަޅުގަނޑުމެންގެ ކޮމިޓީގެ ބައްދަލުވުމެއް އޮންނާނީ މިއަންނަ ހޯމަ ދުވަހު ހަވީރު 4.00 ގައި. ވައްސަލާމް ޢަލައިކުމް.

